
Оросын алдарт уран зохиолч М. Ю. Лермонтовын уран бүтээлийн ихэнх хэсэг нь яруу найраг билээ. Лермонтов өөрийн шүлэг найраглалаар хүний эрх чөлөө, эр зориг, хайр дурлалыг магтан дуулж харгис бурангуй хамжлагат ёс, дарлал мөлжлөг, сүм хийдийн харанхуй бүдүүлэг суртхууныг эсэргүүцдэг байжээ.

	Энэ хүний бичсэн эрх чөлөө, зориг баатарлагийн сэдэвтэй олон сайхан яруу найргийн дотроос эдүгээ бидний хэвлэн нийтэлж өргөн олон уншигчиддаа толилуулах гэж буй «Банди», «Оргодол» хэмээх найраглал бол эр зориг, эрс шулуун зан аранштай, эрх чөлөөнд хязгааргүй дуртай уулынхан буюу Кавказ нутгийнхны амьдрал тэмцлийг тусган харуулсан дэвшилтэд зохиолууд юм.

	«Банди» гэдэг найраглалын гол агууллага нь эрх чөлөөний төлөө тэмцэл болой. Энэ найраглал чухам хэдэн онд анх хэвлэгдэн гарсан нь тодорхойгүй байна. Хэвлэмэл эх, гар бичмэл эх хоёрыг тулгаж үзэхэд төдийлөн их зөрөөгүй байх тул уул зохиолын гарсан жинхэнэ оныг 1839 оноор тогтоожээ.

	А. П. Шан—Гирей гэгч эрдэмтний мэдээлснийг үндэс болгож П. А. Висковатов, А. А. Хастатова гэдэг хоёр судлагч мэдэгдэхдээ: «Лермонтов нь хуучны Военно—Гүржийн замаар аялан явах зуур нутгийн үлгэр домог дотроос «Шулам» хэмээх найраглалынхаа хувилбарыг ихэд сонирхон судалж явжээ. Тэгтэл Мцхет хэмээх сүмд нэгэн өвгөн ламтай дайралдаж, яриа үүсгэтэл цаадах нь балчир насандаа оросын Ермолов генералд олзлогдсон уулын хүн байсан байна. Тэр хүн сүм хийдийн хавчигдмал амьдралд дасахгүй удтал тарчлан зовж, эрх чөлөөг хүсэн мөрөөдсөөр эцэст оргосон боловч хэрэг эс бүтэж өвдөөд үхэхдээ шахсан байв. Тэгээд сайх хүү номхрон номхороод хувраг болж сүмд шавьлан суух болсон ажээ...» гэсэн нь уг зохиолын үйл явдалтай бараг тохирч байна.

	Лермонтов энэ сэдвийг ашиглан эрх чөлөөнд дуртай Кавказ нутгийн хатан зоригт хүүг магтан дуулсан «Банди» хэмээх найраглалаа бүтээжээ. Их зохиолч Лермонтов энэ зохиолоо бичихдээ кавказын ардын аман зохиолын баялаг уламжлалыг ашигласан тул давуулал, хэтрүүлэл, зүйрлэлийн зүйлс ихийн дээр идтэн шидтэн тэнгэрийн зардас гэх зэрэг амьдралд огт байдгүй зүйлс дайралдах болно. Энэ нь уран зохиолд хүний сэтгэхгүй хийгээд дүр байдал, дотоод чанарыг илэрхийлэх бас нэг сайн арга болой.

	Эрх чөлөө, амьдралын төлөө үхэн үхтлээ тэмцэлдэх хүний нандин чанарыг тод гаргаснаараа сайх "Банди" гэдэг найраглал нь хүн төрлөхтний соёлын их санд чухал хувь нэмэр болсон билээ.



	



	БАНДИ

	Сархдын сайнаас амсаад

	Саатаж өөд болох сон.

	(Хан төрийн тэргүүн дэвтэр)

	1

	Хэдхэн жилийн тэртээ юм сан

	Хэвлий нэгт ах дүүс шиг

	Ариун усаа халгиулсан

	Арагва Кура мөрд

	Шуугин шаагин цутгалан нийлдэг

	Тавилан тохой тэнүүн нутагт

	Тахилгат онгон сүм байсан сан.

	Энэхэн мөчид тэрхэн уулнаас

	Эцэж ядарсан явган анчид

	Бутарч хэмхэрсэн гаднах багана нь

	Бөмбөгөр орой өндөр цамхаг нь харагдана

	Хангал үнэрт сангийн зай

	Харин одоо ер уугихгүй ээ,

	Харанхуй шөнийн нам гүмд

	Хамаг амьтны тусыг бодож

	Хутагт ламтны залбирал үйлдэх нь

	Хаана ч ер дуулдахгүй ээ.

	Үхэл хүн хоёрт таг мартагдаж

	Үс нь цайж өвгөрч ядарсан

	Туурийн манаач л хөшөө чулууны

	Тураг тоосыг цэвэрлэж үзэгдэнэ.

	Тийм нэгэн хаан тэр нэгэн жил

	Өндөр хэргэмдээ үүртэхдээ

	Эх болсон түмнээ

	Өнөр их оросын

	Өмөг түшигт даатгасан

	Өнийн болсон явдлыг

	Хөшөө чулууны бичээс

	Хүүрнэн өгүүлэх ажээ.

	Тэгээд ч тэнгэр бурхны таалал

	Тэнүүн грузыг ивээх нь тэр ээ!

	Энхжлийн модот цэцэрлэг дотроо

	Эвийн сайн жадныхаа хамгаалалтанд

	Элдэв дайснаас эмээж зоволгүй

	Эрхэм Грузи цэцэглэж эхэллээ.

	2

	Тээр жил нэг Орос генерал

	Тифлис рүү уулнаас бууж ирлээ.

	Тэрээр олзны нэг муу жаалыг

	Урт замдаа дагуулж явлаа.

	Замын бэрхийг дааж чадалгүй

	Жаал хүү нь хүндээр өвчиллөө.

	Уулын янгир шиг аймхай догшин

	Уяхан хулс шиг турьхан ядуу

	Учир мэдэхгүй тэрхэн хүүхэд

	Угаас зургаахан натай байжээ.

	Тэгэвч түүнийг зовоох өвчин нь

	Тэнгэрлэг их өвгөд дээдсийнх нь

	Тэрсүү бардам омгийг сэргээжээ.

	Ай ёо гэж дуу алдалгүй

	Амьдын шаналгааг дотроо амсаж

	Амтат хоолноос идэхгүй буруулан

	Адруу ихэмсгээр үхлээ хүлээнэ.

	Өрөвч сэтгэлтэй нэгэн ламбагуай

	Өнөөх хүүг тэтгэж ивээхээр

	Өлзийт ариун сүмдээ үлдээлээ.

	Өвч сайн нөхрийн ачаар

	Өвчин эмгэгээс хүү саллаа.

	Эхлээд жаал хүү дуугүйхэн

	Энэхэн тэрхэн зай чөлөөгөөр

	Элдвийг бодон гиеүрэн холхиж

	Балчир насны жаргалыг огоорон

	Бүхнээс буруулан цорын ганцаар

	Сайхан нүдэндээ нулимс гүйлгэн

	Санаа алдан дорныг ширтэж,

	Санал бодол нь нутгаа мөрөөдөж

	Санагалзах гуних зүрхийг нь өвтгөнө.

	Харин сүүлдээ олзны ахуйд дасч

	Харийн хэлийг ойлгож сураад

	Хутагт ламтнаас сахил хүртэж

	Хуврагийн тоонд ордог болжээ.

	Ертөнцийн жамыг таньж мэдээгүй

	Ид залуухан соёолох насандаа

	Буянт үйлсийг бурханд амлах

	Итгэл хүсэл нь оргилж байжээ.

	Ай тэгтэл нөгөө хүү чинь

	Алга болж гэнэ, намрын нэг шөнө

	Модтой уулыг арлан, өвөрлөн байж

	Хадтай уулыг самнан шүүрдэн байж

	Гурван өдөр түүнийг эрээд

	Гуяа ганзагалан ирцгээж гэнэ ээ.

	Гэвч сүүлд нь талд ухаангүй 

	Хэвтэж байхад нь олцгоож гэнэ ээ.

	Хөнөөлт өвчинд шаналж уу даа гэмээр

	Хөрслөг царай нь зэвхийрч цайчихаад

	Нүргээнт ажилд туйлдаж уу даа гэмээр

	Нүд хальтармаар турчихсан байжээ.

	Тэр хүү элдэв асуултанд

	Тэвчиж хариулахыг хүсэхгүй байлаа.

	Өдөр хоногоор улам доройтсоор

	Өнгөт хорвоог орхих нь боллоо.

	Тэгтэл нөгөөх ламбугай түүн рүү

	Үнэн санаа өвөрлөн иржээ.

	Тэрээр хүүгээс яасныг нь асууж

	Үнэн сэтгэлээр ярилцахыг гуйжээ.

	Өвгөний үгийг ихэмсгээр сонсоод

	Өндийж орондоо босож суугаад

	Эцсийн хүчээ шавхан шавхан

	Ингэж тэр хүү удаанаар ярьжээ.

	3

	«Сэтгэлийн минь үгийг сонсохоор ирсэн

	Санваарт ламтан танд баярлалаа.

	Амьтан хүнтэй ярилцан байж

	Алаг зүрхний гунигийг тайлах

	Аз хувьтайдаа баясан бахаднам.

	Хүслэнт зүрхээ би нээж чадвал

	Хүнд муу юм үйлдээгүй учир

	Хүчилж хийсэн үйлс ажлыг минь

	Хүсэж мэдэх нь танд хэрэгтэй бол уу.

	Орчлон дэлхийд заяасан ахархан насаа

	Олзны ахуйд тарчлан өнгөрөөлөө би.

	Хэрвээ хувь байгаад чаддаг сан бол

	Хүний эрхэнд өтлөхийн оронд

	Хөнөөл аюул ихтэй ч бай хамаагүй

	Хөвчин бие чөлөөтэй хоромхон насыг наслах сан,

	Өт мэт дотор минь үүрд амьдран

	Өр зүрхийг минь өрөмдөж хатгасан

	Оюун бодлын ганцхан хүслэнг

	Осолгүй би мэддэг байлаа.

	Хайлан мөргөлийн бүгчим дуганаас

	Халил өндөр шовх сарьдагууд нь

	Хурмастын үүлнээ шумбан нуугдах

	Хан бүргэд шиг эрх дураараа

	Хүн ард нь чөлөөтэй амьдрах

	Хав чадлыг сорин тэнцэх

	Хатуу ширүүн тэмцлийн орон руу

	Гал халуун сэтгэл зүрхийг минь захирсан

	Гандашгүй нэгэн хүслэн намайг дууддаг байлаа.

	Ундрах их хүслэнгээ харанхуй шөнөөр

	Урсах нулимс уйтгар гунигаар дэвтээдэг сэн,

	Огоот бадран дүүлэн тэмүүлэх сэтгэлээ

	Орчлон дэлхийд өндөр дуугаар өчье.

	Тэгэхдээ би хүлцэл нигүүлслийг

	Тэнгэр бурхнаас гуйхаа байя.

	4

	Өрөвхийх үхлээс яах гэж аварсныг тань би

	Үүнээс өмнө зөндөө дуулсан өвгөн ах минь:

	Өрвөлзөх салхинаа хийссэн навч шиг

	Өвч бие минь ганцаар уйтгарлан

	Гэнэхэн хонгор бага насны

	Гэмгүй ариун сэтгэлээ оргилуулан

	Харанхуй цэвдэг дуганд хоригдон

	Хуврагийн заяаг амсаж өслөө л

	«Аав» «ээж» гэх ариун үгийг

	Алив хүнд өгүүлж эс чадлаа л.

	Угаас мах цусанд минь шингэсэн

	Уянга яруу тэр нэрнээс

	Унаган биеийг минь таслан холдуулж

	Уйтгарт сүмтэй халуун элгээр минь

	Учраан дасгахыг боддог байсан тань

	Угтаа дэмий болж өвгөн ах минь.

	Хувьтай төрсөн аз заяатанд

	Унасан газар, угаасан ус

	Ууган голомт, учирсан нөхөд

	Элгэн садан, эх эцэг байх л юм.

	Харин надад алжааж шаналсан биеэ амраах

	Аятай сайхан бодол, булшны шороо ч байсангүй.

	Тэгээд би урсах нулимсаа

	Дэмий хоосон гарздахгүй гэж

	Түргэхэн ч болов нэгэн цагт

	Танихгүй ч болов нэгэн төрлөө

	Хүслээр бадрах халуун цээжиндээ

	Хүндлэл гунигтай тэврэх сэн гэж

	Хүсэх сэтгэлдээ тангараг өргөөд

	Хүний хүү би явсан минь тэр ээ.

	Ай хөөрхий тэр мөрөөдөл минь

	Өнө залуугаараа дэмий үрэгдлээ.

	Хувьгүй төрсөн өнчин боол хэвээр

	Харийн газар ясаа тавих нь.

	5 

	Золгүй хүйтэн мөнхийн аниргүйд

	Зовлонт амьтан алжаан нойрсов гэж

	Амьтан хүн нигүүлсэн ярилцах тул

	Авсанд орохоосоо айхгүй ч гэсэн

	Амьдралаас хагацахдаа харамснам би.

	Аяа хайран залуу, хавтай идэр нас минь...

	Цэнгэлт залуу насны мөрөөдлийг

	Цэгнэн хэмжиж та мэдэх үү?

	Үзэн ядах ба дурлан бишрэхийн

	Үнэн хүчийг ойлгож чадах уу?

	Азарган борооны өмнөхөн талд

	Аянга цахилгаанаас айж сүрдсэн

	Алсын орны хөөрхөн тагтаахай

	Аврага хананы нь гүн ангалд

	Амь хоргодон нугдайн суух үед

	Ариухан агаар тунаран хөөрсөн

	Зах сэжүүрийн өндөр цамхагнаас

	Замлин хорвоогийн алтан нар

	Захгүй өргөн тал нутгийг үзэхэд

	Өр зүрх хэрхэн догдолдгийг

	Өвч сэтгэл тань төсөөлж байна уу?

	Өтөлж доройтон үс тань цайгаад

	Өвтэгш сайныг мөрөөдөхөө байжээ.

	Тиймээс ч та аливааг огоорон

	Өнгөт хорвоогоос уйдаж цөхсөн биз.

	Гэлээ гээд энэ яах вэ

	Гэрэлт хорвоог та алхжээ.

	Харин гагцхүү нас минь залуугаас

	Харамсах сэтгэл надад төрнө өө.

	6

	Эрх дураараа явахдаа үзсэнийг минь

	Эрхэм та болгоон сонсоно уу?

	Тойрон бүжиж наадах нөхөд шиг

	Шуугин ганхаж сагсалзах модод

	Цэгцхэн ургасан өндөр товцог

	Цэцэгт гоёмсог талыг үзлээ.

	Боргио хаялах голын усанд

	Бул чулуу хуваагдсаныг үзлээ.

	Богд тэнгэрийн тааллаар заяасан

	Бошгот мэргэн оюуны хүчинд

	Бутарч хагацсан цохио чулууны

	Бодол санааг тааж мэдлээ.

	Хэдий эртнээс хоосон агаарт

	Хэнхдэг цээжээ дэлэн зогссон нь

	Мөч тутамд уулзан золгохын

	Мөрөөдөл хүслэн мөн буй заа

	Өдөр хоног өнгөрөн урсавч

	Сар жил саатан талийвч

	Ойртон учрах аз завшааныг

	Олж чадахаас өнгөрчээ тэд!

	Өглөөний наран таалахын цагт

	Үзүүргүй хөврөх сонихон бодол мэт

	Үзэсгэлэнт сайхан хянган нуруудын

	Өндөр шовх ноёлог оргилуудад

	Өлзийт ариун сангийн утаа шиг

	Өтгөн манан хөшиглөн нүүгэлтэж

	Алсын орны нүүдлийн шувуудын

	Аян жингийн цагаан цуваа мэт

	Аясын салхинаа гилэгдсэн үүлс

	Амарч хоноглосон байраа орхин

	Дорныг зорин хойно хойноосоо

	Довтлон хурдлахыг харж явлаа би.

	Алсын алсаас мананг нэвтлэн

	Алмас адил цас нь гялалзах

	Өнөр төвшин өвгөн Кавказыг

	Өөрийн нүдээр тогтоон ажихдаа

	Өр зүрх минь яагаад ч юм бэ

	Өөрийн эрхгүй уужирч ирлээ.

	Унаган эх нутаг чинь тэр билээ гэж

	Увдист шидтэн надад өгүүлэхэд

	Урьдын өнгөрсөн явдлууд тов тодхон

	Ухаан санаанд минь ургаж ирлээ.

	7

	«Унасан голомт урд минь тодорч

	Уулын хавцал нүдэнд минь илэрч 

	Зайтай буусан хот айлуудыг

	Залгуулж цааш нь лавлан харав.

	Холын нохдын хуцах дууныг

	Хоёр чих минь лавтай сонсож

	Үдшийн уяандаа яарах морьд

	Үүрсэж тургилсаар ирэхийг чагналаа.

	Тэргэл сартай үдшийн тунгалагт

	Төрсөн гэрийн минь үүдэнд цугларан

	Төгс сониныг хүүрнэлдэн суудаг

	Төвшин томоотой өвгөдийг дурсав.

	Ган болд чинжаалаа засахад нь

	Гантиг адил гялалзахыг үзлээ

	Энэ бүхэн эгээ л зүүд шиг

	Ээлж дараагаар жирэлзэж үзэгдэв.

	Төрсөн эцэг минь цэрэг хувцастайгаа

	Төгрөг нүдэнд минь тодрон харагдав.

	Хатан болд хөө хуягийн нь

	Хангинах дууг шимтэн чагнаж

	Харьж шантаршгүй эрмэг харцыг нь

	Халуун сэтгэлдээ дурсан санав.

	Өнгө жавхлант хоёр эгчийнхээ

	Өнгөт нүдний туяарахыг харав.

	Өлгий дээр минь бүвээлж аялсан.

	Өлзий эгшигт дууг нь санав.

	Эгц хавцлаар бяцхан горхи

	Эрчлэн шуугин урсдаг юм сан.

	Элсэн дээр нь эрхэлж тоглохоор

	Ээрэм халуун үдэд очдог сон.

	Борооны өмнөхөн алтан хараацайн

	Борхон далавчаараа долгионыг хөндөн

	Сэлүүцэн нисэхийг олзуурхан ажиглаж

	Цэнгэн эрхэлсээр харьдаг сан билээ.

	Эгэл номхон ах дүүс минь

	Илчит галаа тойрон суучихаад

	Өнгөт ертөнцийн баян үе дэх

	Өвгөд дээдсийнхээ амьдралын тухай

	Өнгийн домгийг амтархан сонсдогийг нь

	Өвч сэтгэлдээ төсөөлөн бодлоо.

	«Эрх дураараа явахдаа үйлдсэнийг минь

	Эрхэм та болгон сонсоно уу?

	Гуравхан өдрийн аз жаргалыг

	Ганьхарсан бие минь амсаагүй сэн бол

	Гөлмөр залуухан энэ нас минь

	Гуниг зовлонгоос өөр зүйлгүй

	Гандаж туйлдсан өндөр настай тань

	Гарцаагүй ижил байх сан билээ.

	Эрх чөлөө шорон хоёрын алинд нь

	Эгэл насаа эгнэгт өнгөрүүлэхийн төлөө

	Энэ ертөнцөд хүний биеийг олж

	Иргэн бид эхээс мэндлэн төрдгийг

	Эртнээс нааш мэдэхийг хүссэн юм аа.

	Этүгээн дэлхийн сайн муу явдлыг

	Эгнэгт сайтар ухаарахын төлөө

	Дуулим холын цэлгэр тал нутгийг

	Тухалж сайтар ажихаар шийдсэн юм сан.

	Аянга цахилгаанаас цөсөө хагартал айхдаа

	Алт шармал шүтээнийхээ өмнө сөгдөн

	Аргаа барж чаргаа тасраад байхад тань

	Амжиж би оргосон юм шүү.

	Түрхрэн исгэрэх хүчит шуургыг

	Төрсөн ах шигээ тэвэрсэн сэн бол аштай юу.

	Суунаглан харлах үүлсийг ширтэнхэн

	Сум шиг харвах аянга цахилгааныг

	Чухамхүү барих шиг боллоо би.

	Алив та хэлж хайрлаач

	Аянгат бороо ба догшин зүрхний

	Ахар богино ч бол ёстой нөхөрлөлийг

	Ариун тахилгат энэ дуганд

	Арилжиж солих юм байна уу?

	«Харах мөрөө гэрэлтүүлэх одгүй

	Хаашаагаа мэдэхгүй удаан гүйлээ.

	Хар уйтгарт дарагдсан цээж минь

	Хангал үнэрт ойн агаараар

	Ханатлаа амьсгалж зугаатай явлаа.

	Их гүйж эцэст нь ядраад

	Өндөр өвсний дунд ойчлоо.

	Орсон бороо намдаж зогсоход

	Оргодлыг мөрдсөн хүнгүй шиг байв.

	Тэнгэр газрын савслага тэртээ зүүнээс

	Тэлмэн цагаан үүрийн гэгээ туснам

	Хадат уулсын сэрэвгэр оргилууд

	Хатгаж шагласан угалз шиг үзэгдэнэм.

	Цөөвөр чоно хавцалд гангинан

	Цөхөрч, чарлан уйлж гиншинэ.

	Гөлгөр хайрсаа толь шиг гялалзуулж

	Гөрвөлзөх могой дэргэдүүр мөлхөнө.

	Харийн хүнээс араатан шиг сэжиглэж

	Харлаг могой шиг нуугдсан болохоороо

	Харшлах аймшиг сэтгэлд төрсөнгүй

	Хачин тавлаг амгалан байлаа шүү.

	«Тэртээ дор үерлэсэн гол

	Тэнгис далай шиг уухилан хүржигнэж

	Уурсаж хорссон амьтад урхирахын адил

	Урсан шуугих нь сонсогдоном билээ.

	Уулын хясааны элгэн ханыг

	Усан үер мөргөн нүдлэх нь

	Зөөлрөн намдаж хэсэг болсноо

	Зөндөө ширүүсэн шуугин исгэрэх

	Угийн их хэрүүл ажгуу.

	Утга агуулсан яриа ажгуу.

	Тийм гээд авах үггүй ч гэсэн

	Төгс утгыг нь ойлгож чадлаа.

	Мандах наран дорныг гийгүүлэхэд

	Манант уулнаа шувуухай жиргэж

	Усан дуслыг бөнжигнүүлсэн навчис

	Урьхан салхины аясаар сэржигнэнэ.

	Унтсан цэцгүүд нойроос сэрж

	Уран дэлбээгээ дэлгэн соёрхов.

	Улиран ирэх жавхлант өдрийг

	Угтан таалахаар би ч өндийв.

	Эрчлэн хуйлрах хилэнт долгион

	Эргий нь цохилон улин шуугисан

	Эгц хясаа ёроолгүй хавцлын

	Ирмэг дээр байгаагаа үзээд

	Аюух сэтгэл ургаж ирснийг

	Аргацааж нуухын хэрэг юун.

	Хөхрөх орвон шатлан унжиж

	Хөлгүй хавцал руу уруудан оржээ.

	Хурмаст тэнгэрийн орноос тонилгогдсон

	Хар санаат албин тийрэн л

	Хавцлын орвонг дамжин алхалсаар

	Харанхуй нүх рүү алга болно.

	Тохойн чинээ биеийг минь тойрон

	Тэнгэрийн ариун цэцэрлэг ганхнам,

	Халиуран найгах ургамлын сайхан навчнаа

	Хурмаст тэнгэрийн нулимс хурын дусал

	Хурц өнгийн солонго татан бөнжигнөж

	Хачин таатай чимэг болон гялтганана.

	Усан үзмийн удган иш

	Ургамлын дундаас онц ялгаран

	Урвхан ногоон навчаа гайхуулахад

	Уяхан бие нь салхинаа бөхөлзөнө.

	Хаш чулуун бэлзэг адил

	Харваас ялдам үрлүүд бөнжийнө.

	Үргэмтгий шувуудын сүрэг хааяа

	Үзмийн мод руу зочлоор ниснэ.

	Хайрхан дэлхийн хөрснөө наалдаад

	Хачин чамин анирыг чагнавал

	Ханаран шуугих бутдыг дамжин

	Хувилгаан шидтэн шивэгнэн ярилцах нь

	Замбуулин огторгуйн алив нууцыг

	Задлан дэлгэж байх шиг санагдлаа

	Байгаль ертөнцийн шидэт дуун

	Бултаар энд хуран чуулжээ.

	Хөгжин баясахын сайхан үе дэх

	Хүний хүүгийн омголон дуун

	Харин эндээс эс дуулдана.

	Үзэж сонсоод төрсөн бодол минь

	Үр үндэсгүй талийж оджээ.

	Гэлээ гэхэд санаагаараа ч болов

	Төсөөлөн байж хүүрнэхийг хүснэм.

	Тэнцэж сайтар ажиглаж чадбаас

	Тэнгэрийн зардасыг ч үзэж болмоор

	Тэр өдрийн тэнгэр сайхан

	Тэгээд бас саруул тунгалаг

	Оюу номингийн өнгө хосолсон

	Огторгуйн уудам мандлыг харуулднам.

	Ухаан бодол минь аль хэдийн тэнд

	Умбан шумбан цэнгэн жарганам.

	Аагим үдийн халуу шатахад

	Ариун мөрөөдөл минь сарниж замхраад

	Ангаж цангахын аюулт зовлон

	Аргагүй намайг тарчилгаж эхлэв.

	Тэгээд би асга дамжин

	Турьгүй нарийхан харганаас зуурсаар

	Тэнгис шиг халгих үерийн ус руу

	Тураг өндрөөс доошлон дөхөв.

	Хааяа заримдаа хөлийн дороос

	Ханзарсан чулуу уруудан өнхрөхдөө

	Хатан дэлхийн хөрсийг хадран

	Тоос татуулан тонгочин шүнгэнэсээр

	Түрхрэн шуугих долгионоо шумбан

	Тэрхэн зуур алга болном.

	Хальт мөлт гишгэн явсаар

	Хавцлын ирмэг дээр дүүжигнэвч

	Танхил насныхаа ааганд

	Таалал төгсөхөөс айсангүй би.

	Цавчим хавцлыг уруудан буухад

	Цаст уулын тунгалаг гол

	Сэрүү татан өмнөөс угтнам.

	Саадгүй холыг зорин довтлох

	Сайхан долгионд нь улангасан шумбаж

	Цангасан биеийн алжаалыг тайлнам.

	Алхах хөлийн зөөлөн чимээ сонсдож

	Аялгуут сайхан дуу тэгтэл дуурсав.

	Амтат умдааныг өөрийн эрхгүй орхин

	Арга саамыг олж бутнаа нуугдмагц

	Аймхай уулгар харцаа дээш болгон

	Авиа чагнаж элдвийг бодон суунам.

	Ялдам залуу гүрж бүсгүйн

	Ялгуун дуу тодрон ойртлоо.

	Учирсан нөхдийнхөө нэрийг хэлэх мэт

	Уяраам аялгуу нь зүрхийг дэлслээ.

	Аялсан дуу нь жирийн мөртөө

	Ариун зүрхнээ хоногшиж үлднэм.

	Үдшийн бүрийгээр тэрхэн дууг

	Үл үзэгдэгч ид шидтэн

	Үглэн дуулах нь надад сонсдоном.

	«Насан залуу гүрж бүсгүй

	Нарийхан зөргөөр уруудан бууж

	Толгой дээрээ домбоо барьсаар

	Тонгойсхийн гол руу алхлахдаа

	Торойх чулуунд халтиран бүдэрч

	Томоогүй аашаар баясан инээнэ

	Өмсөж зүүсэн хувцас хунар нь

	Өмөг зөмөгхөн харагднам билээ.

	Үүлэн сиймхий алчуурынхаа үзүүрийг

	Үлгэрийн дагина шиг хойш нь дараад

	Өлмий дээрээ дөмөгхөн алхална.

	Төөнөх наран үзэсгэлэнт нүүрийг нь,

	Төгс сайхан цээжийг нь гийгүүлнэ.

	Хацар нүүрий нь халуун цоргино.

	Хасын шүд нь мяралзан үзэгдэнэ.

	Хайрын далд гунигаар дүүрсэн

	Харах хоёр нүдий нь ажаад

	Хамаг ертөнцийг огоот умартан

	Халгих бодол минь замхран арилна.

	Ариун тунгалаг голын усыг

	Алаг хүзүүт домбоороо утгаж

	Амсар дүүргэн пол пол хийлгэх дуун,

	Алгуурхан холдох хөлийн чимээг л

	Алзалгүй тодхон санаж байнам,

	Аливааг сэтгэх саруул ухаан минь балартсанд

	Ахиулж цааш нь мэдсэн юм даанч алга аа.

	Ухаан орж сэргэсэн хойноо

	Учрыг тунгаан болгоон ажвал

	Уудам нутгийнхаа чимэг болсон

	Угаас гуалиг гүрж бүсгүй

	Устай домбоо өргөн барьж

	Аятай зөөлөн алхлан явсаар

	Аль хэдийнээ холдсоныг ажаад

	Атга хүрэн зүрх минь булгилан

	Амин халуун судас минь лугшив.

	Аглаг сэрүүхэн сүүдэр газар

	Асга хаднаас ургасан юм шиг

	Адилхан гэгчийн овоохой

	Амраг хоёр шиг ижилсэн харагдана.

	Сэтгэлд урихан тариачны гэрээс

	Цэнхэр утаа бургилан савсана.

	Сэхээвч үүд нь сэмхэн онгойгоод

	Сэвхийтэл дахин хаагдсаныг

	Саатаж одоо харах шиг

	Саадгүй тодхон сананам...

	Өнчин хүний уйтгар гуниг

	Өр зүрхэнд тань буухгүй биз ээ.

	Харин учралаар та ойлговол

	Харамсаж би зовох болно оо!

	Өнгөрсөн цагийн энэ дурсамжууд

	Өнө мөнхөд надтай тонилог оо.

	Ялгуун сартай шөнийн тунгалагт

	Ядарсан биеийн алжаалыг тайлахаар

	Сүүдэр газар тухлан хэвтэнгүүт

	Шүлэг нойрондоо нүд минь анилдав.

	Танхил залуу гүрж бүсгүйг

	Таатай зүүдэндээ дахин үзэв.

	Аятай сайхан санагалзах мөрөөдөл

	Ариухан сэтгэлийг минь аанай уяруулав.

	Хүч гарган ихэд хичээсээр

	Хүнд нойрноос арайхийн сэрлээ.

	Өнгөт саран дээр хөөрч

	Өнгийн бодис таг дугжирчээ.

	Осолгүй олзноо сэмээрхэн гэтэж

	Оосорлон барихаар бэлдсэн хүн шиг

	Саран авхайн архан талд нь

	Саарал үүл хярсан үзэгдэнэ.

	Цайран цайран дүнсийх

	Цаст өндөр уулсын

	Холбоо мөнгөн оргилууд

	Холын холоос тодорч

	Эрчлэн шуугих гол

	Эргээ цохилон цалгина.

	Онцгой танил өнөөх овоохойд

	Оч шиг бяцхан гал анивалзахад

	Огторгуйн уудам мандлын хязгаарт

	Одон шигтгээ ижилсэн жирвэлзэнэ.

	Зүрх сэтгэл хэчнээн шаардавч

	Зүглэж овоохой руу би явсангүй.

	Унасан шороондоо хөлөө тавих

	Угийн ганц зорилготой сон билээ.

	Өлсөхийн зовлон ядрахын туйлыг

	Өнгөрөөж тэвчсээр тэнд хүрсэн сэн.

	Чив чимээгүй айж эмээсээр

	Чиг барин доош уруудлаа.

	Удсан ч үгүй харанхуй ойн гүнд орж

	Урдах замын баримжаа болгосон

	Хайрхан уулсын барааг алдаад

	Харгуй замаасаа төөрч эхэллээ.

	Ороонго өвс зангиран ургасан

	Үүргэний бутыг дэмий зулгаажээ.

	Оломгүй мөрөөдөлд хөлчүүрэн явахдаа

	Үнэндээ биеэ талаар зовоожээ.

	Арван зүгтээ үргэлжилсэн ой,

	Алхам тутам өтгөрнөм билээ.

	Арсгар мөчрийн завсар чөлөөгөөр

	Аймаар харанхуй шагайнам билээ.

	Эцсийн эцэст толгой минь эргэж

	Эрсэлж зорьсон чигээ алдаад

	Ац салаа модноо авчирч

	Алсын барааг ажиглан харвал

	Тэртээ холын тэнгэрийн хаяанаас

	Энтээ талын хязгаар хүртэл

	Энгүй их ой харагдахад

	Сэтгэл гонсойн урам хугарч

	Сэхээ авч модноос буугаад

	Чийгтэй газрын шороог үмхэн

	Чарлаж орилон уйлж хайллаа.

	Бөнжгөрхөн шүүдэр шиг гашуун нулимс

	Бөмбөрөн бөмбөрөн урсан дусална.

	Гэвч би амьтан хүнээс

	Гэгээн тусламж гуйхыг хүссэнгүй

	Яагаад гэвэл улс амьтныг

	Яс махнаас бишүүрхэх болжээ.

	Яг л араатан, шувуудын адил

	Ямар ч болсон идээшихээ больжээ.

	Амь аврахыг горьдож гуйсан

	Авиа чимээ амнаас минь гарвал

	Арчаагүй болих муу хэлээ

	Авч хаяхад бэлэн байсныгаа

	Андгайлан тангараглая өвгөн ах минь.

	Товчруу нулимс дусааж үзээгүй

	Турьхан балчир насы минь санана уу та

	Тэгэвч би гутрахын эрхэнд

	Тэвчээр алдан ичгүүргүй уйлсан сан.

	Орлин чарлан ухилж байхыг минь

	Огторгуйн уудамд аялан нүүдэллэх

	Онгон тунгалаг саран авхай

	Олон бээр үргэлжлэн униартах

	Ой хөвч тайгаас өөр

	Олж үзэх хэн байх вэ?

	Харанхуй модон нөмөртэй

	Хаг өвсөн хучлагтай

	Хасын туулай ивээсэн

	Хайрга элсэн талбай

	Харах нүдний минь өмнө

	Халиуран байгааг ажтал,

	Хоромхон зуурын агшинд

	Хархан сүүдэр зурсхийн

	Холбоо улаан оч

	Холгүй газар гялсхийж

	Алимад нэгэн араатан

	Арын шугуйгаас гарч

	Элстэй газар хөрвөөн

	Эрхэлж тонгочихыг нь үзвээс

	Эзгүй цөлийн эрлэг

	Эрэлхэг хүчит барс ажээ.

	Хөсрийн яс мэрж

	Хөхиүн янзаар гасална.

	Шунахай нүдээ гялалзуулж

	Шувтан сүүлээ модолзуулан

	Тэргэл сарны туяанд

	Тарлан биеэ цайвалзуулахад нь

	Ацтай мод барьж

	Алалдах мөчийг хүлээтэл

	Эрдүү зүрхний минь угт

	Эрэгчин эмэгчнээ үзэлцэхийн

	Эрхэм хүслэн бадрав.

	Улайрах ширүүн тулаанд

	Урсах цусан асгарав.

	Хүдэр гарын хүчинд

	Миний заяа аврагдав...

	Эртнээс нааш идээшсэн

	Эцэг өвгөдийнхөө нутагт

	Эгэл бие минь байсан бол

	Эрхэм баатруудын нь зиндаанд

	Энцэж дүйх байсныгаа

	Энэхэн зуур итгэлээ би.

	Үнэгэн харанхуй шөнө

	Өлөн ховдог барс

	Өштөнөө үнэрлэж мэдээд

	Ай ёо гэж бархирах шиг

	Айхавтар муухай архиран

	Өргөн дэлхийн хөрсийг

	Өм өм маажлан

	Цойлон босч ухасхийн

	Сүрхий омогтой дайрахад нь

	Отож байсан намайг

	Олиггүй үхэл заналхийлэв

	Гэвч би урьтаж

	Гавшгай шалмаг хөдлөн

	Гавлын ясан дундуур нь

	Гайгүй сайн буулгасанд

	Хатан болд сүх шиг

	Хахи хатуу бороохойнд минь

	Хавтгай дух нь ярагдаж

	Хүн шиг муухай орилон

	Хөлбөрөн эргэлдэж ойчив.

	Халуун эмзэг шархнаас нь

	Хар цус нь асгаравч

	Хатангидан босч ирээд

	Халз дайран тулалдав!

	Хэрцгий догшин архирсаар

	Хэнхдэг цээжинд минь аслаа.

	Үнхэлцэг хоолойг нь нэвт

	Үзүүрт мэсээр хатгаж

	Хошоод удаа эргүүлж

	Хорлол хүргэж амжлаа.

	Эцсийн хүчээ бид шавхан

	Эвхрэх могой шиг ороон зууралдав.

	Эрхэм нөхөд мэт бат тэврэлдэн

	Элсэн дээр хоёулаа унав

	Ээрэм цөлийн догшин араатны

	Элгэн урагт төрсөн юм шиг

	Барсын дуугаар гаслан архирч

	Балмад авирлан галзуурах шахав би.

	Хүний хэлийг оргүй мартаж

	Хөдөөх амьтдын зэвүүн авианд

	Хөвгүүн багаасаа дассан юм шиг

	Хөндий цээжний минь уг мухраас

	Хүрхрэх дуун урсан гарна.

	Атаат дайсан минь сульдан муудаж

	Амьсгал хураахын өмнөхөн талд

	Эр чадлаа шавхан байж

	Эцсийн удаа намайг алгадав.

	Хөхөрч гөлөрсөн нүднийх нь цэцгийд

	Хөнөөж довтлохын хорсол бадарна.

	Тэгэвч удалгүй нүд нь анилдаж

	Таалал төгсөж мөнхөд нойрсов.

	Хатан зоригт дайчин эр шиг

	Хатуу ширүүн үхлийг сөрөн

	Харанхуй шугуйн хилэнт барс

	Халтиралгүй ялан дийдэгч дайсантайгаа

	Хав золгон учирсан нь бахдалтай.

	Хавирга сүвэргэнд минь шигдэж орсон

	Хумсны гүн орыг үзсэн биз та.

	Аньж эдгэрээгүй шархны минь халууныг

	Алтан дэлхийн шороо дараг.

	Амь насыг минь бүрэлгэх үхэл

	Анагаах сайн дом нь болог

	Эмзэг шархтайгаа таг мартчихаад

	Эцсийн хүчээ шавхан хуримтлуулж

	Эль хуль ойн гүн тийш

	Эрслэн зориглож орохоор явахдаа...

	Элэглэж тохуурхах хувь заяатайгаа

	Эвлэрч суухыг огтхон ч бодсонгүй ээ!

	Ширэнгэ ойгоос гармагц

	Шинэхэн өдөртэй золголоо.

	Шижир алтан туяанд нь

	Шигтгээ одод замхрав.

	Айлын утаа алсад суунаглан

	Аглаг ой дэргэд шуугина.

	Аясын салхин сэвэлээн үлээж

	Аяар зөөлөн чимээг дамжуулна...

	Саатаж тэр чимээг чагнасанд

	Салхитай хамт намдаж орхилоо.

	Эргэн тойрноо ээлжлэн ажсанд

	Энэ нутаг танил байлаа.

	Өчнөөн өдөр нууцгай бодлоо

	Өргөн хүндэлж хайрлан тэтгэж

	Өрсөх зовлонг тэвчин өнгөрүүлж

	Өнгийн тамыг дэмий туулсандаа

	Үмхий шорондоо эргэж ирснийгээ

	Эрэгцүүлж удтал ойлгож ядан

	Эмээх сэтгэл дотор минь төрлөө.

	Тэгээд чухам юуны тулд

	Тийнхүү зовж байв аа би?

	Нарлаг орчлонг мөчидхөн үзэж

	Нарсан тужийн шуугихыг сонсож

	Эрх чөлөөтэй амьдрахын сайхныг

	Элэг зүрхэндээ шингээн хадуугаад

	Өлгий нутгаа мөрөөдөх сэтгэлээ

	Өшиж хууртсан хөөрхий итгэлээ

	Өрөвдөл хайрын чинь булай ичгүүрийг

	Өөрийнхөө хамт авслахын төлөө л

	Өтөл мууг амсан суужээ!..

	Лав энэ аймшигт зүүд шүү гэж

	Лавтай итгэж ядан горилон суувч

	Аниргүй орчныг гэнэт цочоон

	Аман хонхны дуу жингэнэхэд

	Андуугүй үнэн болохыг ухаарлаа би.

	Олиггүй зэвүүн дууг нь

	Осолгүй таньж мэдлээ би.

	Өргөн талын чөлөөт амьдрал

	Өссөн төрсөн гэрээ үзэж

	Омголуун агсан хүлгээ унаад

	Онгон байцын завсар хооронд

	Омог ихтэнийг даран сөнөөв гэж

	Онц сайхан зүүд зүүдлэн

	Амттай гэгч нь нойрсож байгаад

	Адайр тэр дуунаас болж

	Аягүйрхэж олонтоо сэрдэг юм сан.

	Асгарах нулимс хөдлөх чадалгүй болоод

	Алсад дуурсах хонхны дууг чагнанам.

	Тэрсүү нэгэн этгээд

	Төмрөөр цээж руу цохиход

	Яаран булгилах зүрхний угаас

	Яншаа тэр дуу гарах шиг санагдана.

	Унаган эх нутгийнхаа шороонд

	Ул мөрөө үлдээх минь өнгөрснийг

	Одоо би ойлгож мэдлээ.

	Анхнаас заяасан үйлээ

	Амсаж эдлэх минь энэ биз.

	Омголуун хөлөг харийн газар

	Олиггүй эзнээ онхолдуулж хаячихаад

	Төрсөн нутагтаа газарлан гүйсээр

	Төвөггүй харьдгийг би мэднэ ээ.

	Эрмэг сайн унаган хүлэгтэй

	Энцэж дүйх юм надад байна уу?

	Өр зүрхэнд минь шингэж хоногшсон

	Өтөл дорой уйтгар гуниг

	Үнэнхүү сэтгэлийн өвчин

	Өнгийн хоосон мөрөөдлөөс өөр

	Өмчирхөж сайрхах юмгүй учир

	Аргамаг хурдан хүлэг морьдтой

	Адилтгаж зүйрлэх юм алга аа.

	Чийгт гяндангийн бузар уршгаар

	Чилгэр биеийн минь жавхлан буурч

	Саруулхан хорвоог үзэлгүй байсаар

	Шарлаж гандсан цэцэг шиг болчихжээ.

	Өлөн чийгтэй харанхуйн дунд

	Өнчин цэцэг өнгөө алдаж

	Саруул гэрлийг саатан хүлээж

	Сайхан дэлбээгээ хумхин байтал

	Тэтгэн ивээх буянт хүмүүн

	Тэр цэцгийг ачлан өрөвдөж

	Сааргүй сайхан цэцэрлэг дотор

	Саргайн хажууд авчирч суулгасанд

	Тансаг амьдралын сайхан бүхэн

	Тал бүрээс нь ивээн таална...

	Энэ бүхнийг эвлүүлж тоочихын

	Эрхэм чухал нь юун аж!

	Тэглээ гээд үүр манхайж

	Гэгээн наран золгон гийхэд

	Харанхуй гянданд дассан цэцэг

	Халуун илчинд нь хатсан гэдээг...

	Өрөвдөх шинжгүй халуун наранд

	Өнчин цэцэг шиг шарагдан хэвтлээ.

	Өчүүхэн толгойгоо өвс рүү шургуулан

	Өчнөөн нуув ч тусгүй байлаа.

	Үүргэнийн титэм шиг хатсан навч

	Үрчлээт магнай дээр минь сэрвийлдэнэ.

	Алтан дэлхий халуу дүүгэж

	Ангамал салхин нүүрийг илбэнэ.

	Гангийн халуун наран гал дөл хаялан

	Уулсын өндөр оргилоос уур манан савсана.

	Бударган шувуу бутнаа хургаж

	Бузар голио өвснөө шургаж

	Сайрын ус саатан зогсож

	Цаад наадгүй дөжрөн дүнсийж

	Цадиггүй халуунд ертөнц нойрсохуйд

	Шар эрээн могой ганцаархнаа

	Шарилжин сөөгийг шажигнуулан хөдөлгөж

	Шармал алтан бичигтэй сэлэм шиг

	Шаргал элсэн дээгүүр гялалзан мөлхөнө.

	Төөнөх халууныг гэнэт мэдсэн шиг

	Төвөгшөөж зайлахаар сэдэж бодсон шиг

	Армаг элснээ эрчлэн цагариглаж

	Авиа чагнах мэт саатан зогссоноо

	Харван цойлж үсрэн зайлаад

	Холын бутнаа шурган оров...

	Торойх үүлгүй тогтуун тэнгэр

	Толь шиг тунгалаг цэвэрхэн байлаа.

	Униар татсан тэртээ алсад

	Угсраа өндөр хөхрөн дүнсийж

	Уулсын завсраар ажиглан харахад

	Улигт сүм маань цайран үзэгдэнэ.

	Цэнгэг сайхан Арагва, Кура

	Цагаан мөнгөн эмжээр татаж

	Шугуйт арлыг алгуур тойрон

	Шуугиант моддын үндсийг ундлан

	Зуузай холбон урсан шаагисаар

	Зурайн одох нь тодхон үзэгдэнэ.

	Тэр хүрэхэд холыг нь яана.

	Тэгээд, бас ядарсныг хэлэх үү!

	Өндийж би босохоор оролдсонд

	Өвч дэлхий дайвах шиг боллоо.

	Хашхирах гэж хэчнээн оролдовч

	Хатаж хөшсөн хөөрхий хэл минь

	Хөдөлж дуугарахын шинжгүй байлаа.

	Үхэтхийн унаж ухаан балартан

	Үхлийн өмнөх зовлонг амслаа.

	Халгих гүн голын ёроолд

	Хайрга хөрснөө хэвтэх шиг санагдана

	Хачин сонин нүүгэлтэх манан

	Хаа хаагүй нөмрөн дүнсийнэ.

	Хүйтэн тунгалаг голын ус

	Хөндий цээжнээ урсан орохдоо

	Умдаасаж зовохын чилгэр халууныг

	Улмаар намжаан дарах шиг санагдана.

	Дэндүү сайхныг орхиж унтахаас

	Даамай ихээр эмээн зовном...

	Дээр минь цахран хөврөх давалгаан

	Дээр дээрээсээ овоорон хаялна.

	Усны гүйхэн өнгийг нэвтэлж

	Ургах наран сар шиг үзэгдэнэ.

	Өнгийн сайхан загасны сүрэг

	Өдрийн туяанд эрхлэн наадахад

	Өмөгчилж намайг таалан ивээсэн

	Өехий цагаан алтан загасханыг

	Өнөө ч тодхон санаж байнам.

	Толгой дээгүүр минь олонтоо эргэж

	Торолзон хөвсөөр өнгөрч билээ.

	Дүрлэгэр цэнхэр нүдний нь харц

	Дөлгөөн бөгөөд гунигтай байсан сан.

	Цээл нарийхан хоолойгоор

	Сэтгэл уярам дуулж

	Сэжигтэй юмсыг хүүрнэснээ

	Таг болж эргэснийг

	Тагнаж гайхаад барсангүй.

	Хачин тэр загасны

	Хандаж надад өгүүлсэн нь:

	«Аглаг тавиухан манай оронд

	Амгалан сэрүүхэн усан дунд

	Азнаж хүү минь үлдэн саат.

	Ай надтай нөхөрлөн саат!?

	 

	* * *

	 

	Ядарсан чамайг хөгжөөн баясгаж

	Ялгуухан харцыг чинь сэргээхийн тулд

	Эгч дүүсээ дуудан ирүүлж

	Ээрэмцээх бүжгээ хийцгээе бид

	 

	*

	 

	Ор дэвсгэр чинь аятай зөөлхөн

	Орд харш чинь саруул тунгапаг

	Оломгүй бөхөөр нойрс хүү минь.

	Орчих чамин зүүднээ умбахад

	Он жил өнгөрөх нь мэдэгдэхгүй ээ.

	 

	*

	 

	Алсын орны хөвгүүн чамд

	Амрагийн сэтгэлтэй болчихсон би чинь

	Аальгүйтэж нуугаад яах вэ, хүү минь!

	Амьдрал жаргал ариухан долгион шигээ

	Аялуун чамайгаа хайрлаж явъя...»

	Хөөрхөн алтан загасны

	Хүүрнэж өгүүлэх дуутай

	Хөөсрөн шуугих долгион

	Хөг аялгуу хамтрахыг

	Хүндэтгэж удтал чагнасаар

	Хүндхэн бодолд дарагдан

	Хурцхан ухаан минь мансуурав.

	Хайрхан лусдын орон

	Харанхуйлж үзэгдэхээ болив

	Хамаг бие минь шаналж

	Хар даран солиорчээ.

	Олиггүй халуунд ухаан алдсан

	Оргодол намайг олж иржээ.

	Үүнээс хойшхийг та мэдэх газар

	Үглэж нуршихын хэрэггүй биз ээ.

	Өгүүлэх түүх минь дуусав бололтой.

	Үнэмших байх хоёр тань

	Үнэндээ надад хамаагүй.

	Хүүр болж хөшсөн бие минь

	Хүний газар хөсөрдөн хэвтэж

	Амсаж туулсан гашуун намтрыг минь

	Алив нутагт эс мэдэж

	Амьтан хүн дурсахгүй нь гэж

	Ашид харамсах юм минь энэ ээ.

	Баяртай багш минь, гарыг тань атгая

	Бадарсан гал таныг цорьгих вий...

	Өрц цээжинд минь энэ гал

	Өнө эртнээс амьдарсан юм аа.

	Унтрааж намжаах юмгүй болохоор

	Уйтгарт биеийг минь одоо шатаалаа.

	Зовлон зүдүүр амар жаргалыг

	Заяа тавилангаар нь бүгдэд хайрладаг.

	Тэнгэр бурхны ариун орноо 

	Хутагт ариун энхжингийн орноо

	Хувьгүй өчүүхэн амин сүнс минь

	Хоргодох газраа олог л доо яах вэ.

	Тэглээ гээд хөөрхий над

	Төгс сайн болох нь юу вэ?

	Эвий халаг минь! болдогсон бол

	Энхжинд үүрд жаргахын оронд

	Эрэг гангаар нь эрхэлж өссөн

	Элгэн улаан хад нь сүндэрлэсэн

	Энхрий хайртай эх нутагтаа

	Эргэх хэдэн минутын төдийд

	Эрх дураараа давхидаг ч болоосой.

	Өнгөт хорвоогоос салж ядан

	Өвгөн таныг удаан хүлээлгэхгүй ээ.

	Насан эцэслэхийн минь өмнөхөн талд

	Нарлаг сайхан цэцэрлэгийн дундах

	Найрсаг хоёр хуайсны дэргэд

	Намайг аваачиж тавихыг гуйя.

	Өтгөн өвс нь үнэхээр сайхан сан!

	Өнжиж саатмаар тунгалаг агаартай сан

	Өндрөөс гэрэлтэх нарны туяанд

	Өнгөлүүн гялалзах навчис нь гоё сон.

	Цагаахан хуайсын сүүдэрт хэвтэж

	Саруулхан өдрийн өгөөмөр сайхныг

	Сүүлчийнхээ удаа амсья би.

	Цаглашгүй баян тэр цэцэрлэг дотроос

	Цал буурал Кавказ минь харагддаг юм!

	Сарьдаг ноён оргилынхоо тэндээс

	Сэнгэнэн үлээх салхиар дамжуулан

	Салахын ёс гүйцэтгэж магадгүй

	Аяа тэгвэл амь тавихынхаа өмнөхөн талд

	Аялгуу дотно дуу сонсох минь юутай сайхан

	Ариун журамт анд нөхөр минь

	Анхаарч намайг тэтгэн сувилж

	Асгарах хөлсийг минь арчин суухдаа

	Аглаг буйд нутгийнхаа тухай

	Аялгуу сайхан дуугаа дуулав гэж

	Өлзийтэй юмыг сэтгэлдээ агуулсаар

	Өнө мөнхөд би чинь нойрсье.

	Өширхөж бусдыг хараахаа байя!...»

	Мөнх савдагт цөлийн дээгүүр

	Эрсэлж шийдээд орох гэтэл нь

	Эртний дуулал хангинан дуулдсан нь:

	 

	«Амгалан саран

	Агаараар хөвлөө

	Аймшиггүй залуу

	Алалдаанд мордлоо.

	Залуу дайчин

	Буугаа сумлахад

	Захиа болгож

	Бүсгүйн хэлсэн нь:

	Амраг хонгор минь

	Заяандаа итгэ.

	Айж сандралгүй

	Зоригтой бай.

	Дорно зүгт

	Мөргөн залбир-

	Догшин савдагт

	Итгэн бишир!

	Алдар гавьяандаа

	Итгэлтэй бай.

	Анд нөхөддөө

	Үнэнч бай.

	Эрхэм үйлсээс

	Уравсан хүн

	Элгэн төрөлдөө ч

	Жигшил болно.

	Аюулт дайсныг

	Өслөөгүй хүн

	Алдар гавьяагүй

	Өөрөө сөнөнө.

	Тэнгэрийн хур ч

	Цусы чинь угаахгүй.

	Тэнэмэл араатан ч

	Ясы чинь идэхгүй.

	Амгалан саран

	Агаараар хөвлөө

	Аймшиггүй залуу

	Алалдаанд мордлоо»

	 

	Үглэн дуулахыг нь сонссон Гарун

	Үдшийн сарнаас ч цонхигор боллоо.

	Олиггүй Гарун толгой сэгсэрч

	Оролгүй эргээд цаашаа явахад нь

	Эрхийн чинээ нулимс бөмбөрөн

	Энгэр дээр нь дусалж явлаа.

	Салхинд хазайсан урцаа хармагц

	Санаа нь амарч зориг орлоо.

	Гэртээ хүрээд нөгөө Гарун

	Гэгээвчийн дороос сэмхэн тогшлоо.

	Өссөн энэ урцны нь дотроос

	Өөрийн төлөө сэтгэл түгшин

	Өндөр тэнгэрт залбиран даатгаж

	Өтгөс болсон хөөрхий эх нь

	Аюулт дайнаас мэнд ирэг гэж

	Амраг үрсээ хүлээж сууна.

	Буурал ээжий нь хүсэл хүлээлт

	Булты нь болохоос, ганцыг нь биш ээ!

	«Үүдээ тайлаач хайрт ээж минь

	Үр тань, Гарун тань, ядарсан тэнэмэл

	Оросын суманд оногдож гэмтэлгүй

	Оргож зугтсаар хүрч ирлээ!»

	— «Ганцаараа юу?»

	— «Ганцаараа!»

	— «Эцэг ах нар чинь яав?»

	— «Эрсдэж тэд бүгдээр унасан

	Эрхт савдаг үхэл заяасан.

	Эрлэг хаан сүнсийг нь аваачсан»

	— «Өшөө хорсголоо авав уу чи?»

	— «Өшөөгөө авч чадаагүй би.

	Уйтгарт сэтгэлийг чинь саатуулахаар

	Урссан нулимсыг чинь арчихаар

	Харийн нутагт мэсээ орхиод

	Хадат уулсаар харайлган ирлээ»

	«Бүү дуугар, буруу номтон,

	Бүтэлгүй муу бузар амьтан!

	Алдар хүндтэй үхэж чадахгүй бол

	Арил, тонил, бушуу зайл!

	 Энэ л чигээрээ тэнэж яв чи

	Эрх чөлөөний хэргээс оргосон

	Өөдгүй чиний бузар ичгүүрээр

	Өтөлсөн насаа бузарлаж чадахгүй!

	Чи бол хулчгар муу боол!

	Чи одоо миний хүү биш!» гээд

	Эргүүлэн зэмлэсэн зэмлэл төгслөө

	Эргэн тойрон нам гүм нойрслоо.

	Гэмшил, гаслал, зүхэл холилдон

	Гэгээвчийн цаанаас удаан л дуулдлаа

	Адаг сүүлд нь илдийн ирээр

	Азгүй гутамшиг бүрэн тасарчээ.

	Эх нь өглөө хүүрийг нь хараад

	Эгдүүтэй хүчтнээр ширэв татжээ.

	Орчлонд гутамшиг болж тонилогчийг

	Оршуулах газарт аваачсан хүнгүй.

	Хотны ноход цусыг нь долоон

	Хоорондоо булаалдан архиран хэрэлдэнэ.

	Хүйтэн хүүрийг нь жигшэн харж

	Хүүхэд багачууд хараалдан тойрно.

	Эрх чөлөөний үлгэр домогт

	Энэ оргодлын гутамшиг л үлджээ.

	Түүний сүнс нь лусын нүднээс

	Түмэн аймшгаар үлдэн хөөгджээ.

	Одоо түүнээс зэрэглээ л үлдээд

	Орчны уулсаар байнга хэрэн

	Үнэгэн харанхуйд хэрэн тэнэж

	Үүрийн гэгээгээр цонх тогшивч

	Ном судрын дуунаас зугтан

	Номин, цэнхэр мананаа нуугдаж

	Илд мэснээс айдаг хэвээрээ

	Ил гаралгүй оргосоор л яваа.

